MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-ĦATRIET PUBBLIĊI 

LAQGĦA NRU 6

L-Erbgħa 17 ta’ Ottubru 2018


Il‑Kumitat Permanenti dwar il-Ħatriet Pubbliċi ltaqa’ fil‑Kamra tal‑Kumitati Numru 2 fil‑binja tal‑Parlament, il‑Belt Valletta, fil-4.42 p.m.

L‑Onor. Edward Zammit Lewis, President tal-Kumitat, ippresieda.


PREŻENTI

Il-Membri tal-Kumitat li kienu preżenti għal-laqgħa kienu l-Onor. Clayton Bartolo, l-Onor. Emmanuel Mallia, l-Onor. Carmelo Mifsud Bonnici u l-Onor. Herman Schiavone.


MINUTI

Il-Minuti tal-Laqgħa Nru 5, li saret fil-25 ta’ Lulju 2018, ġew ikkonfermati.


SMIGĦ FIR-RIGWARD TAN-NOMINI TA’ AMBAXXATURI TA’ MALTA

Nomina ta’ Dr Raymond Bondin bħala Ambaxxatur ta’ Malta mhux residenti għall-Bulgarija

Fil-4.43 p.m. il-Kumitat beda s-smigħ ta’ Dr Raymond Bondin skont is-subartikolu 48B(4) tal-Att dwar l-Amministrazzjoni Pubblika, Kap. 497. 

Id-diskussjoni bejn il-Membri tal-Kumitat u Dr Bondin iffukat fuq l-esperjenza ta’ Dr Bondin fil-qasam tal-wirt kulturali, partikolarment fil-Bulgarija u l-pajjiżi tal-madwar, inkluż id-diplomazija kulturali, ir-rwol ta’ Dr Bondin fil-UNESCO, u ċ-Ċittadinanzi Onorarji li ngħataw lil Dr Bondin minn diversi bliet bħala turija ta’ apprezzament tal-irwol tiegħu fil-UNESCO, liema ċittadinanzi onorarji mhumiex inkompatibbli mat-tweġiba ta’ Dr Bondin għad-domanda numru sitta (6) rivolta mill-Membri tal-Kumitat min-naħa tal-Gvern, ċjoè, jekk Dr Bondin għandux passaport ieħor, barra dak Malti. 

Il-komunità Maltija fil-Bulgarija u dik Bulgara f’Malta, l-investiment Malti fil-Bulgarija, it-turiżmu mill-Bulgarija għal Malta, inkluż il-konnettività bl-ajru bejn iż-żewġ pajjiżi, u l-iżvilupp politiku fil-Bulgarija ssemmew ukoll matul id-diskussjoni. 

Fil-4.57 p.m. il-President tal-Kumitat irringrazzja lil Dr Bondin u ħabbar li l-Kumitat qabel unanimament li għandu jagħti parir favur il-ħatra tiegħu bħala Ambaxxatur ta’ Malta mhux residenti għall-Bulgarija skont kif provdut fis-subartikolu 48B(5) u fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 497 u li skont l-istess provvediment,  flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru kkonċernat.

Nomina tas-Sur Jean Claude Galea Mallia bħala Ambaxxatur ta’ Malta għall-Ghana

Fil-4.59 p.m. il-Kumitat stieden lis-Sur Jean Claude Galea Mallia sabiex jidher quddiemu skont is-subartikolu 48B(4) tal-Att dwar l-Amministrazzjoni Pubblika, Kap. 497. 

Il-President tal-Kumitat ivverbalizza li l-persuna nominata kienet qed tippreżenta lill-Kumitat żewġ Ċertifikati tal-Kondotta tagħha: wieħed maħruġ mill-Pulizija ta’ Malta u datat 31 ta’ Lulju 2018, u l-ieħor maħruġ mill-Ghana Police Criminal Investigation Department u datat 9 ta’ Ottubru 2018. Il-President tal-Kumitat ikkonferma li l-Kumitat ra d-dokumenti oriġinali li kopji tagħhom ġew sottomessi bħala parti mir-risposti tas-Sur Galea Mallia għad-domandi rivolti mill-Membri tal-Kumitat, u li għaldaqstant il-persuna nominata ġiet eżonerata milli tissottometti l-imsemmija dokumenti lill-Kumitat. Il-President tal-Kumitat qal li filwaqt li d-domandi u t-tweġibiet tas-Sur Galea Mallia ser jiġu ppubblikati ai termini tal-Artikolu 48B(2) tal-Att dwar l-Amministrazzjoni Pubblika, iċ-Ċertifikati tal-Kondotta tas-Sur Galea Mallia ma kellhomx jiġu ppubblikati, kif permess mill-istess Artikolu.

[bookmark: _GoBack]Id-diskussjoni bejn il-Membri tal-Kumitat u s-Sur Galea Mallia ffukat fuq l-interessi kummerċjali tas-Sur Galea Mallia fil-Ghana, fejn il-Membri ssottolineaw l-importanza li kwalunkwe interessi kummerċjali m’għandhom jagħtu lok għall-ebda kunflitt ta’ interess. Ix-xogħol tas-Sur Galea Mallia bħala Konslu Onorarju ta’ Malta fil-Ghana, l-isptar Malti f’Kumasi, is-sitwazzjoni politika fil-Ghana u l-opportunitajiet li l-ftuħ ta’ Ambaxxata Maltija fil-Ghana, li ser tkun l-ewwel Ambaxxata Maltija fl-Afrika tal-Lvant, tista’ toffri għal Malta f’dan ir-reġjun, kienu fost is-suġġetti mqajma matul il-laqgħa.

Fil-5.28 p.m. il-President tal-Kumitat irringrazzja lis-Sur Galea Mallia u informa li l-Kumitat qabel unanimament li għandu jagħti parir favur il-ħatra tas-Sur Galea Mallia bħala Ambaxxatur ta’ Malta għall-Ghana skont kif provdut fis-subartikolu 48B(5) u fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 497 u li skont l-istess provvediment,  flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru kkonċernat.

Nomina ta’ Dr Giovanni Xuereb bħala Ambaxxatur ta’ Malta għal Spanja

Fil-5.29 p.m. il-Kumitat stieden lil Dr Giovanni Xuereb sabiex jidher quddiemu skont is-subartikolu 48B(4) tal-Att dwar l-Amministrazzjoni Pubblika, Kap. 497. 

Matul il-laqgħa ġew diskussi numru ta’ suġġetti fosthom il-prijoritajiet ta’ Dr Xuereb għal ħidmietu fi Spanja, il-ftehimiet għall-kooperazzjoni kulturali bejn Malta u Spanja, il-kooperazzjoni bejn Malta u Spanja fil-qasam tal-immigrazzjoni, is-sitwazzjoni politika u l-kummerċ Malti fil-Katalunja, il-komunità Maltija fi Spanja u l-konnessjonijiet tal-ajru bejn iż-żewġ pajjiżi.

Fil-5.48 p.m. il-President tal-Kumitat irringrazzja lil Dr Xuereb u informa li l-Kumitat qabel unanimament li għandu jagħti parir favur il-ħatra ta’ Dr Giovanni Xuereb bħala Ambaxxatur ta’ Malta għal Spanja skont kif provdut fis-subartikolu 48B(5) u fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 497 u li skont l-istess provvediment, flimkien mal-parir imsemmi, kellhom ukoll jintbagħtu l-Minuti tal-laqgħa tal-Kumitat lill-Ministru kkonċernat.



AFFARIJIET OĦRA

Fl-5.50 p.m. il‑Kumitat aġġorna għal data li kellha tiġi komunikata aktar ’il quddiem.

